ممبئی میں سڑکوں پر کھڈوں کے خلاف این سی پی شرد پوار کی یوتھ وِنگ کا احتجاج
ممبئی: ممبئی میں روزانہ لاکھوں شہری سفر کرتے ہیں، مگر گزشتہ کئی برسوں سے شہر کے بیشتر فلائی اوورز اور سڑکوں پر جگہ جگہ کھڈے پڑ گئے ہیں۔ یہ فلائی اوورز مہاراشٹر اسٹیٹ روڈ ڈیولپمنٹ کارپوریشن (ایم ایس آر ڈی سی) کے دائرہ اختیار میں آتے ہیں۔ برسات کے دنوں میں ان کھڈوں میں پانی بھر جانے سے ٹریفک کی شدید جام کی صورتحال پیدا ہوتی ہے، جس کی وجہ سے مسافروں کا قیمتی وقت ضائع ہوتا ہے، ایمبولنسیں گھنٹوں پھنسی رہتی ہیں، حادثات کی تعداد میں خطرناک حد تک اضافہ ہوتا ہے اور شہریوں کی جانیں داؤ پر لگ جاتی ہیں۔
اسی سنگین مسئلے کے خلاف آج باندرہ میں واقع ایم ایس آر ڈی سی کے دفتر کے سامنے نیشنلسٹ کانگریس پارٹی (شرد پوار گروپ) کی یوتھ وِنگ نے ممبئی کے صدر ڈاکٹر امول ماتیلے کی قیادت میں ایمبولنس کے ساتھ ایک منفرد احتجاجی مظاہرہ کیا۔ اس احتجاج کے ذریعے حکومت اور ایم ایس آر ڈی سی انتظامیہ کے سامنے چند اہم مطالبات رکھے گئے جن میں فوری طور پر تمام فلائی اوورز اور بڑی سڑکوں کے کھڈوں کی مرمت، حادثات پر قابو پانے کے لیے ہنگامی بنیادوں پر عارضی اصلاحی اقدامات، کھڈوں کی مرمت پر اب تک خرچ کی گئی رقوم کا شفاف حساب عام کرنا اور مستقبل میں فلائی اوورز کے معیار و دیکھ بھال کو یقینی بنانے کے لیے ذمہ دار افسران کے خلاف کارروائی شامل ہے۔
پس منظر میں یہ حقیقت ہے کہ مہاراشٹر کا سب سے بڑا تہوار گنپتی اتسو عنقریب شروع ہونے والا ہے، جس میں لاکھوں عقیدت مند فلائی اوورز اور سڑکوں کے ذریعے سفر کریں گے۔ کھڈوں کی وجہ سے ٹریفک جام اور حادثات کے خدشات مزید بڑھنے کے پیش نظر یہ احتجاج کیا گیا۔ اس موقع پر نیشنلسٹ کانگریس پارٹی (شرد پوار گروپ) کے ممبئی صدر ڈاکٹر امول ماتیلے کے ساتھ نائب صدر اومکار شرکے، ضلعی صدر کیلاش کوشیر، سچن لونڈھے، عمران تڈوی، سیلویَن دیویدر، حنیف پٹیل، ویبھو پانچال، کملیش ڈانڈیکر، لکشمن باجی اور سونپل پاٹیل موجود تھے۔ احتجاج کرنے والوں نے واضح طور پر انتباہ دیا کہ اگر حکومت اور ایم ایس آر ڈی سی نے فی الفور ٹھوس اقدامات نہ کیے تو ممبئی کے عوام کی سلامتی کو لاحق خطرات کی ذمہ داری انہی اداروں پر عائد ہوگی۔


